
Naalakkersuisut kingusinnerpaamik UPA2027-imi Radiukkut tv-kkullu aallakaatitsisarneq pillugu 

Inatsisartut inatsisaata nr. 7-ip, 8. juni 2014-imeersup allanngortinneqarnissaanut 

siunnersuummik saqqummiussinissamut kiisalu nalunaarasuartaatitigut atassuteqarneq 

nalunaarasuartaatitigullu kiffartuussinerit pillugit inatsisinut allannguutinik pisariaqartunik 

suliaqarnissamut peqquneqarnissaat pillugu Inatsisartut aalajangiiffigisassaattut siunnersuut. 

Allannguutini qulakkeerniarneqarpoq kalaallit radioqarfiisa tv-qarfiisalu akuersissummik 

pigisaqartut nuna tamakkerlugu ammasumik, naligiimmik teknologimullu aalajangersimasumut 

pituttorneqanngitsumik siammarterneqarsinnaanissaat, KNR-imi pilerisaarutit aallakaatitassiallu 

niuernerpalaartumik aningaasaliiffigineqartut atorunnaarnissaat kiisalu Inatsisartuni 

ataatsimiinnerit tamanut ammasut toqqaannartumik aaqqissorneqarnatillu 

aallakaatinneqartarnissaannut nuna tamakkerlugu immikkut radiukkut kanalimik 

pilersitsisoqarnissaa. 

(Inatsisartuni ilaasortaq, Pele Broberg, Naleraq) 

(Siullermeerneqarnera) 

 

Naalakkersuisooqatigiinni partiit sinnerlugit Pele Broberg, Naleraq, siunnersuutaanut qujaffigaara. 

Innuttaasut paasissutissanik tatiginartunik pissarsisinnaasariaqarput, politikkikkullu oqallinneq 

malinnaaffigisinnaasariaqarlugu. Aamma sumiiffinni tusagassiuutit namminersortullu 

tusagassiuutaat, ineriartortuarsinnaasut nunatsinnilu sumiiffinnit assigiinngitsunit isiginnittaatsinik 

saqqummiussisinnaasut pisariaqartippavut. 

Tamanna siunnersuuteqartup pingaarutilimmik sammitippaa. 

Naalakkersuisooqatigiinnissamik isumaqatigiissummi tusagassiuutit nukittuut 

arlaannaannulluunniit attuumassuteqanngitsut pingaartillugit atsioqatigiissutigaarput. 

Tusagassiuutinut tapiissutit ullutsinnut naleqqunnerulersinneqarnissaat kissaatigaarput, 

suliniutinut nutaanut periarfissaqartitsisumik. Peqatigisaanik KNR-ip aningaasaqarnera 

pitsanngorsarusupparput, suliassani naammassisinnaaniassammagit tamatigoortumillu 

tatiginartumillu tusagassiorsinnaaniassammat. 



 
 

 

Tamanna tunngavigalugu siunnersuut Naalakkersuisullu akissuteqaataat naliliiffigaavut. 

Siunnersuutip immikkoortua siulleq tassaavoq sumiiffinni radioqarfiit tv-qarfiillu ammasumik 

naligiimmillu atugassaqartitaallutik nunamut tamarmut anngussinnaanissaat. 

Tamanna anguniagaq naleqquttuuvoq. Sumiiffinni tusagassiuutit imarisaat sumiiffiup 

aallakaatitassiortup avataaniittunut aamma pingaaruteqartarmata. 

Naalakkersuisut akissuteqaamminni nassuiaatigaat nuna tamakkerlugu aallakaatitsinissamut 

akuersissummik pissarsinissamut internettikkullu siammarterinissamut periarfissat pioreersut. 

Aallakaatitassiat internetsikkoortinneqarnerat namminermini innuttaasunut tamanut 

tusarnaarsinnaanissamik isiginnaarsinnaanissamillu qulakkeerinninngillat. Taamaattumik 

innuttaasut nunarput tamakkerlugu paasissutissanik pissarsisinnaanerat suli 

eqqumaffigisariaqarparput. 

Siunnersuutip immikkoortuata aappaa tassaavoq KNR-ip pilerisaaruteqarunnaarnissaa 

niuernermillu siunertaqartunik aningaasaliiffigineqarunnaarnissaa. 

Tassani Naalakkersuisut aningaasaqarnikkut kingunerisassanut naliliinerat annertuumik 

pingaartipparput. Akissuteqaat naapertorlugu KNR ukiumut 2,5 millionit koruunit missaannik 

isertitakinnerulissaaq. 

Naalakkersuisut tikkuarpaat aningaasaliisunit isertitat naammattumik taarserneqanngippata 

timersornermik kulturimillu aallakaatitsinerit ikileriarsinnaasut. Tamanna naliliinitsinni 

ilannguttariaqarparput. Kulturikkut timersornikkullu aallakaatitsinerni pilerisaarutit 

ussassaarerusuttuniit pilerigineqartarput, taakkulu KNR-ip innuttaasunut 

aallakaatitsisinnaaneranut tapertaalluartartunik pissarsissutigisarpaat. Taamaasiornikkut 

illoqarfinnut allanukarlutik aallakaatitsiartornissaannut periarfissiisarlutik. 

Tusagassiuutit namminersortut ineriartortitsinissamut pitsaasunik periarfissaqartariaqarput. 

Taamaattumik pilerisaaruteqarnermi atugassarititaasut oqallisigissallugit pissutissaqarluarpoq. 



 
 

 

Kisianni allannguutit KNR-ip suliassaanut naatsorsuutigisanut aningaasalersuinerlu imminnut 

naapertuuttariaqarput. 

Siunnersuutip immikkoortuata pingajuat tassaavoq Inatsisartuni ataatsimiinnerit tamanut 

ammasut aallakaatinneqartarnissaannut radiokanali immikkut ittoq. 

Tassani Naalakkersuisut ilisimatitsipput FM-ikkut kanali immikkut ittoq Inatsisartuni 

ataatsimiinnernik nuna tamakkerlugu aallakaatitsinermut atorneqareersoq. Taamaattumik 

pitsanngorsaasoqarsinnaaneranik naliliinermi aaqqiissut pioreersoq aallaavigineqartariaqartoq 

isumaqarpugut. 

Tusagassiuuteqarnissamik nukittuumik assigiinngisitaartumillu kissaateqarneq isumaqatigaarput. 

Innuttaasullu sulinitsinnik malinnaasinnaanissaat aamma pingaartipparput. 

Kisianni paasissutissat maanna pigineqartut tunngavigalugit siunnersuutip ataatsimoortup 

akuersissutigineqarnissaa naleqqutinngitsutut nalilerparput.  

Taamaattumik naalakkersuisooqatigiinni partiit siunnersuutip itigartinneqarnissaanik 

Naalakkersuisut inassuteqaataat taperserpaat.   

 


